
“Наша мова для нас святая, бо яна нам ад Бога даная”  

Ф. Багушэвіч 

 

 

 

 

 

  



Паэты і пісьменнікі пра мову 
  Калейдаскоп  

 

студзень 2023 

1. Ці плачу я, ці пяю, 

Ці размаўляю з матуляю 

-Песню сваю, мову сваю 

Я да грудзей прытульваю. 

(Пімен Панчанка.) 

2.     Беларускай роднай мовы 

Ўжо не ведаюць яны 

I з акцэнтам мадэрновым 

Кажуць імя Скарыны. 

(Станіслаў Суднік.) 

3.     Ты, мой брат, каго зваць беларусам, 

Роднай мовы сваёй не цурайся; 

Як не зрокся яе пад прымусам, 

Так і вольны цяпер не зракайся. 

(Алесь Гарун.) 

4.     Зліваюцца гукі у словы 

I ў рэчышчы роднай мовы, 

Як рэкі ў мора цякуць. 

I думкі мае плывуць. 

(Анатоль Грачанікаў.) 

5.     Беларускае слова ад спеву, 

Бо спявае ў ім даўніна. 

Беларускае слова ад гневу, 

Ад Ярылы, ад Перуна. 

(Рыгор Барадулін.) 

6.     Тут, між гэтых пагоркаў, у гэтых барах і дубровах, 

Каля гэтых азёраў і рэк, каля гэтых крыніц. 

Узышла і ўзрасла на вякі наша родная мова 

-I ніякай інакшай яе немагчыма ўявіць 

(Ніл Гілевіч.) 

 

  



Народныя традыцыі 
Калейдаскоп 
студзень 2023 

 

Студзень – першы месяц Грыгарыянскага календара і дзясяты месяц 

старажытнарымскага, які складаецца з 31 дня. У выданнях Францыска Скарыны 

падаецца народная назва студзеня – стычень. Назва, якая выкарыстоўваецца ў сучаснай 

беларускай літаратурнай мове, узнікла ў асяроддзі газеты “Наша ніва” і набыла канчатковую 

форму ў 1912, калі ў календары “Нашай нівы” былі прапанаваны назвы месяцаў з 

тлумачэннямі. 

Па народных прыкметах нашы продкі год падзялялі на дзве роўныя часткі: адна 

пачыналася з 1 студзеня, другая – з 1 ліпеня. Заўважаючы асаблівасці надвор’я ў пэўны дзень 

першага паўгоддзя, меркавалі пра надвор’е ў адпаведны дзень другой паловы года. 

Супастаўлялі ў першым і другім паўгоддзі цэлыя месяцы, а то і поры года. Па студзеню 

меркавалі пра будучую вясну і пра лета. Па характары першага месяца сяляне стараліся 

вызначыць і набытак, які чакаецца ў агародзе і на полі. 6 студзеня. Моцныя халады абяцаюць 

добры ўраджай. 7 студзеня. Дзень цёплы – хлеб будзе цёмны, густы, калі завея – пчолы 

будуць добра раіцца. Якое надвор’е пасля Каляд, такое ж яно будзе і пасля Пятрова дня (12 

ліпеня). 8 студзеня. Калі ясны дзень, то быць добраму ўраджаю проса, а пахмурны – недарод 

яго. 13 студзеня. Калі ў ноч вецер дзьме з поўдня – год будзе гарачы і шчаслівы, з захаду – 

да багацця малака і рыбы, з усходу – чакай ураджаю садавіны. 14 студзеня. Калі ў гэты дзень 

туман – да ўраджаю. Ноч у зорах – лета ў ягадах. 18 студзеня. Калі ў вадохрышчанскую ноч 

зоркі моцна блішчаць, то хлеб уродзіцца добры. Калі ў гэты дзень моцныя вятры з поўдня, 

то будзе лета грознае. 19 студзеня. Пра што пад адкрытым небам памолішся, тое збу¬дзецца. 

Пахмурнае неба, снег і вялікі іней – да ўраджаю. 23 студзеня. Па інею прыкмячаюць, якое 

лета будзе, засушлівае або дажджлівае. Іней на стагах – да мокрага і непагодлівага лета. 25 

студзеня. Снег на Таццяну – лета дажджлівае. 28 студзеня. Зорная ноч – да ўраджаю лёну, 

калі вецер дзьме – будзе год сыры. Калі студзень імглісты – мокры год, калі халодны – позняя 

вясна і халоднае лета. 

  



Народныя традыцыі 
 Калейдаскоп 

 
студзень 2023  

Студзень зямлю студзіць. 

Калі ў студзені дажджы – дабра не жджы. 

Як студзень цёплы на лік, дык завідны сакавік. 

Студзень пагодны – будзе год плодны. 

Студзень мяце – ліпень залье. 

 

 



Папулярызацыя беларускай мовы 

 Калейдаскоп 

 
студзень 2023 

 Гульня-падарожжа « Мая прыгожая Беларусь» 
 

У рамках мерапрыемстваў па папулярызацыi беларускай мовы 27 судзеня ў 3 «В» 

класе была праведзена гульня-падарожжа « Мая прыгожая Беларусь». Вучні чыталi 

вершы, спявалі песні, адгадвалі рэбусы і загадкі, выконвалі цікавыя заданні, расказалi пра 

славутых землякоў. Весела і займальна прайшла віктарына «Пытанні для знаходлівых», 

падарожжа па гарадах Беларусi. Вучнi праявілі сябе як добрыя знаўцы гiсторыi сваёй 

Радзiмы. З гэтага мерапрыемства дзяўчынкі і хлопчыкі вынеслi добры настрой i карысныя 

веды. 

Класны кіраўнік Сцяпанава Н.Ю. 

 

 

 

 



Папулярызацыя беларускай мовы 

 Калейдаскоп 

 
студзень 2023 

Гульня «Традыцыі і святы беларусаў» 

У рамках мерапрыемстваў па папулярызацыі беларускай мовы і пашырэнні сферы яе 

выкарыстання  27 студзеня для вучняў 6 «А» класа была праведзена гульня «Традыцыі 
і святы беларусаў». Вучні прыгадалі народныя святы, пазнаёміліся з традыцыямі 

святкавання Калядаў, Вадохрышча, Масленіцы, Вялікадня, Купалля. Традыцыі продкаў 

жывуць і сёння ў кожным з нас, узбагачаючы духоўны свет сучаснага беларуса. 

 

Пышнюк А.А., настаўнік беларускай мовы і літаратуры 

 

   



Юбілейныя даты 
 Калейдаскоп 

 
студзень 2023 

120 гадоў з дня нараджэння Канстанцыі Буйло 

 

14 студзеня 2013 г. – 120 гадоў з дня нараджэння Канстанцыі Буйло (1893–1986), 

паэтэсы, заслужанага дзеяча культуры Беларусі. 
Канстанцыя Антонаўна Буйло нарадзілася 14 студзеня 1893 года ў сялянскай сям’і. 

Бацькі, Антон Аляксандравіч і Анастасія Францаўна (Бусел), мелі сямёра дзяцей. Жылі 

спачатку ў Вільні. Бацька Канстанцыі працаваў там старшым конюхам у стайнях князя 

Гагарына, а пасля пераезду ў 1895 годзе ў мястэчка Вішнева Ашмянскага павета (цяпер 

Валожынскi раён) стаў арандатарам, лясным аб’ездчыкам. Антон Аляксандравiч быў 

пiсьменны, iмкнуўся даць адукацыю ўсiм сваiм дзецям. Жылi вельмi бедна, часта 

пераязджалi. У цяперашнiм Баранавiцкiм раёне з Канстанцыяй Буйло звязана вёска 

Скробава. Грамаце дзяўчынка навучылася дома, заахвоцiлася пiсаць вершы. Канстанцыя 

Буйло скончыла кароткатэрміновыя настаўніцкія курсы ў Вільні ў 1914 годзе. Настаўнічала 

на Лагойшчыне, загадвала беларускай кнігарняй у Полацку (1915–1916). Пасля 

Кастрычніцкай рэвалюцыі Канстанцыя працавала статыстам у Валакаламскім павятовым 

выканкоме рабочых і салдацкіх дэпутатаў, бухгалтарам саўгаса «Данілкава». З 1923 годаi да 

самай смерцi жыла ў Маскве (завулак Цiхвiнскi, 11). Працавала на заводзе «Аграном» (1929–

1934), начальнікам аддзела збыту палітэхлабарсаюза (1934–1940), начальнікам аператыўнага 

аддзела (1940–1951), затым выконвала абавязкі намесніка дырэктара цэнтральнай канторы 

ветэрынарнага забеспячэння трэста Саюзветзабпрам. На пенсii з 1954 года. У маi 1916 года 

выйшла замуж за Вiталiя Калечыца. У лютым 1918 года нарадзiла сына Яўгенiя. У 1920-ыя 

гады асабiстае жыццё складвалася вельмi шчаслiва, у яе быў любiмы муж, яна гадавала сына. 

У 1933 годзе яе мужа рэпрэсiравалi, i яна стала жонкай “ворага народа”. Вiталiй Калечыц 

быў на пасяленнi, а ў 1938 годзе, арыштаваны зноў, згiнуў назаўсёды. Новы перыяд творчасцi 

пачаўся ў Канстанцыi Буйло ў Вялiкую Айчынную вайну.  



Юбілейныя даты 
 Калейдаскоп 

 
студзень 2023 

Буйло Канстанцыя (1893 -2013) 
Паэтэса зноў апынулася сярод беларускiх пiсьменнiкаў, якiх вайна закiнула ў Маскву. 

Асноўныя тэмы яе творчасцi – лёс народа i асобных людзей, працоўны ўздым, 

узаемаадносiны памiж людзьмi. Хоць жыццё трымала паэтэсу далёка ад Беларусi, пiсала яна 

толькi на беларускай мове. У 1944 годзе была прынята ў Саюз пiсьменнiкаў СССР. 

Канстанцыя Буйло дэбютавала вершамі ў 1909 г. у газеце «Наша ніва». Першую кнігу 

«Курганная кветка» (1914, Вільня, факсімільнае выданне ў 1989) адрэдагаваў Янка Купала. 

З’яўляецца аўтарам п’ес «Кветка папараці» (1914, пастаўлена ў 1919) і «Сягонняшнія і 

даўнейшыя» (1914, пастаўлена ў 1921). У сваёй творчасці яна шырока выкарыстоўвала 

фальклорныя матывы, вобразы народнай міфалогіі. Стаяла ля вытокаў беларускай 

лiтаратуры, была першапраходцам, асаблiва ў станаўленнi так званай жаночай паэзii, 

падмурак якой яна закладвала разам з Цёткай (Алаiзай Пашкевiч). Паэтэса была аўтарам 

зборнікаў вершаў «Світанне» (1950), «На адноўленай зямлі» (1961), «Май» (1965), «Роднаму 

краю» (1973). Выходзілі таксама і выбраныя творы, пачынаючы  з 1954 года:«Выбранае» 

(1968, 1976), выбраныя творы ў двух тамах (1981). Напісала кніжкі вершаў для дзяцей: 

«Юрачка» (1957), «У бляску зор» (1968), «Вясной» (1984). Многія вершы паэтэсы 

пакладзены на музыку. Асабліва шырокую вядомасць займела песня «Люблю», якая стала 

народнай. 

У 1948 годзе К. Буйло зноў выйшла замуж – за Барыса Ермакова. За сваю лiтаратурную 

дзейнасць Канстанцыя Буйло ўзнагароджана ордэнам «Знак Пашаны», ганаровымі граматамі 

Вярхоўнага Савета Беларускай ССР і медалямі. У 1968 годзе атрымала ганаровае званне – 

заслужаны дзеяч культуры БССР. Памерла 4 чэрвеня 1986 года. Пасля смерці Канстанцыя 

Буйло была пахавана спачатку ў Маскве, але ў 1989 годзе урна з прахам беларускай паэтэсы 

перавезена ў в. Вішнева Валожынскага раёна, дзе на магіле пастаўлены помнік. У гонар 

Канстанцыі Буйло ўстаноўлена мемарыяльная дошка на Вішнеўскай сярэдняй школе, якой 

прысвоена яе імя. У Мiнску iмя паэтэсы дадзена адной з вулiц. 

75 гадоў з дня нараджэння Навума Гальпяровіча 

 

Гальпяровіч Навум Якаўлевіч нарадзіўся 14 студзеня 1948 года ў Полацку, 

беларускі паэт, публіцыст, журналіст. 

Пасля заканчэння сярэдняй школы ў Полацку працаваў на полацкім шклозаводзе 

(1966–1967). 

Вучыўся на факультэце журналістыкі БДУ (1967–1970). У 1979 годзе скончыў Віцебскі 

педагагічны інстытут імя С. М. Кірава. 

Працаваў карэктарам (1967–1970), старшым літсупрацоўнікам полацкай газеты «Сцяг 

камунізму» (1971–1977), затым рэдактарам радыёвяшчання ПА «Палімір» (1977–1980), 

карэспандэнтам наваполацкай газеты «Хімік» (1980–1981). 

З 1981 года – уласны карэспандэнт Дзяржаўнага камітэта па тэлебачанні і 

радыёвяшчанні па Віцебскай вобласці. З 1997 года працаваў намеснікам галоўнага рэдактара 

часопіса «Вожык». З 2002 года – галоўны рэдактар, намеснік галоўнага дырэктара, затым – 

галоўны дырэктар дырэкцыі замежнага вяшчання Беларускага радыё (радыёстанцыя 

«Беларусь»). Зараз – намеснік дырэктара – загадчык аддзела музычных і літаратурна-

мастацкіх праграм дырэкцыі канала «Культура» Беларускага радыё Нацыянальнай 

дзяржаўнай тэлерадыёкампаніі. Вядзе аўтарскую праграму «Суразмоўцы» на тэлеканале 

«Беларусь 3», дзе гутарыць з дзеячамі беларускай навукі і мастацтва. 

Член Саюза журналістаў Беларусі (1975). Член Саюза пісьменнікаў Беларусі (1990). 

Старшыня Полацкага зямляцтва ў г. Мінску. 

Паэт, празаік, публіцыст. Літаратурнай дзейнасцю займаецца з 1967 года. Дэбютаваў 

як паэт у наваполацкай газеце «Хімік». Аўтар паэтычных зборнікаў «Брама» (1990), 

«Востраў душы» (1995), «Струна» (1997), «Святло ў акне» (2002), «Колас i рэха» (2005), 

«Насцеж» (2008), «В ожидании любви» (2010), «На трапяткім агні» (2012), «Сюжэт для 

вечнасці» (2013), «Час лістападу» (2018), «На скрыжаванні сноў» (2018), «Подых пяшчоты» 

(2019) і інш. На вершы паэта напісаны песні беларускімі кампазітарамі. Творы перакладзены 

на рускую, балгарскую, румынскую і польскую мовы. 

Заслужаны журналіст Беларусі, член прэзідыума і праўлення Саюза пісьменнікаў 

Беларусі, член праўлення Беларускага фонда культуры і інш. Узнагароджаны медалём 

Францыска Скарыны (2010). У 2012 годзе яму прысвоена званне «Ганаровы грамадзянін 

горада Наваполацка», у 2014 годзе – «Ганаровы грамадзянін г. Полацка». Лаўрэат 

Літаратурнай прэміі імя Алеся Савіцкага (2018). Узнагароджаны знакам «За заслугі перад 

Полацкам». 

У 2021 годзе Навум Якаўлевіч удастоены ганаровага звання «Заслужаны дзеяч 

культуры». 



Літаратурная старонка 

 Калейдаскоп 
 

студзень 2023 Пятрусь Макаль 

 

Дзень добры, таварыш Студзень! 
 

Студзень - 

не той студзень, 

што ставяць на стол часамі. 
Дружыць мы са Студзенем будзем - 

вы гэта пабачыце самі... 
Студзень - 

самы першы 

Сярод братоў-месяцаў. 

Яму - і песні і вершы, 

дзе ўся наша ўцеха змесціцца. 

Хоць і марозны і колкі, 
ён з намі карагодзіць 

ля навагодняй ёлкі, 
ёлкі - 

чароўнай вясёлкі, 
што ў кожны дом прыходзіць. 

У бегу па лёдзе рыўкамі 
нават завею суцішым: 

мы на катку канькамі 
вясёлую азбуку пішам... 

А хто там, 

паддаўшыся страху, 

вягляд зрабіў горкі? 

Смялей жа! 

Ляці з размаху 

на лыжах з высокай горкі! 
Па густу прыгоды здаровым, 

не боязна ім і ўпасці. 
Куляцца ў снезе пуховым - 

гэта таксама шчасце. 
А тым, хто ўтрываць не можа 

лыжнай імклівай гайданкі, 
Студзень парадай паможа: 

- Сядайце, сябры, на санкі! 
Хоць і мароз прыпякае, 
у бегу мы ног не застудзім. 

З нас кожны шчасліва гукае: 
- Дзень добры, 

таварыш Студзень. 



Цікава ведаць 

 Калейдаскоп 

Літаратурныя афарызмы 

 

1. Мой родны кут, як ты мне мілы!..   (Я.Колас) 
2. Народа няма напалову - ён ёсць ці яго няма.  (В.Зуёнак) 

3. Найлепшая з нашых дарог – дарога дадому. (П.Панчанка) 

4. Радзіма будзе жыць без мяне, мяне без Радзімы не будзе !(Р.Барадулін) 

5. Не буду мяняцца, хоць бы і на замкі, - 
Калок свой мілейшы, як чужыя клямкі. 

(Ф.Багушэвіч) 

6. Вякоў гісторыю нам пішуць дні. (П.Трус) 
7. Ёсць куток на зямлі: 
Дзень адзін пражывеш – 

Назаўсёды цябе зачаруе. 
(М.Танк) 

8. Жывеш, пакуль жывыя, хто нарадзіў цябе. (В.Зуёнак) 

9. Жывём, клапоцімся і дбаем, 

І ўсе нарэшце паміраем 

(Я.Колас) 
10. Вось лад такі на гэтым свеце: 
Адны ў пашане, тыя ў смецці 

І век жывуць пад нейкім страхам, 

Усе ж выйшлі ў жыцце адным шляхам. 

(Я.Колас) 
11. Як грошы, людскія гады, 

Удосыць – не лічыш тады, 

Увобмаль – дрыжыш над капейкай. 

(Р.Барадулін) 

12. Верым, што лепшая частка жыцця – 

Тая, якую пражыць збіраемся. 

(Р.Барадулін) 

13. Не ведае каханне плагіята. (С.Дудзюк) 

14. Жыццё закон нязломны мае: 
Ніколі праўда не ўмірае . 

(Ул.Дубоўка) 

15. Кожны чалавек носіць у сабе ненапісаную кнігу – 

кнігу цікавую, непаўторную.(М.Танк) 

 

 

 

 

 

 

 

 



Цікава ведаць 

 Калейдаскоп 

 

студзень 2023 

2023 год абвешчаны Годам міру і стварэння 

 

Кіраўніком дзяржавы падпісаны Указ № 1, згодна з якім у мэтах кансалідацыі 

беларускага народа, умацавання ў грамадстве ідэй міру і стваральнай працы як галоўных 

умоў развіцця беларускай дзяржавы 2023 год у Беларусі аб'яўлены Годам міру і 
стварэння. 

Ураду даручана з удзелам аблвыканкамаў, Мінскага гарвыканкама распрацаваць і 

зацвердзіць рэспубліканскі план мерапрыемстваў па правядзенню ў 2023 Года міру і 

стварэння. 

Ключавымі напрамкамі ў наступным годзе будуць удасканаленне сістэмы ваенна-

патрыятычнага выхавання насельніцтва, прасоўванне мірных ініцыятыў грамадзян і 

грамадскасці, садзейнічанне міжканфесійнаму дыялогу, які забяспечвае мір і згоду ў 

беларускім грамадстве, дэманстрацыя пераваг беларускай эканамічнай мадэлі ва ўмовах 

глабальнай турбулентнасці, пазіцыянаванне стваральнай працы як галоўнай умовы развіцця 

беларускай дзяржавы. 

Такая тэматыка дазволіць ўмацаваць ўспрыманне Беларусі як астраўка свету, 

неаспрэчная каштоўнасць якога для насельніцтва краіны з'яўляецца важкім аргументам у 

дасягненні згоды па іншых найважнейшых пытаннях грамадскага жыцця. Беларускім 

адказам на мілітарызацыю ў Еўрапейскім рэгіёне стане мірная стваральная праца 

суайчыннікаў. 

Урад будзе каардынаваць дзейнасць дзяржаўных органаў, іншых арганізацый па 

выкананні названага плана. 

Указ уступае ў сілу пасля яго афіцыйнага апублікавання. 

 

 

 
 

Рэдактар Юрчанка С.А. 
 

 

 

 


